
ARHOLIAD AELODAETH SYLFAENOL
1 Hydref 2016
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o erthygl ar golwg360
Darn 2 – addasiad o erthygl yn Y Wawr
Rhaid dilyn unrhyw gyfarwyddiadau sydd ar y papur.
Mae 5 tudalen i’r papur hwn gan gynnwys y dudalen hon.

Carai’r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.
PAPUR 2 SYLFAENOL – CYFIEITHU O’R GYMRAEG I’R SAESNEG

Darn 1

Penodi Cadeirydd newydd i Bwyllgor Arian Ewrop

Mae’r Aelod Cynulliad Julie Morgan wedi cael ei phenodi’n gadeirydd pwyllgor fydd yn helpu i sicrhau bod Cymru yn manteisio’n llawn ar yr arian sy’n weddill o gronfeydd yr Undeb Ewropeaidd.

Wrth ddod i’r swydd bydd yn arwain pwyllgor sy’n cynnwys 28 o aelodau a ddewiswyd o fyd busnes, byd addysg a llywodraeth leol, diwydiannau’r tir a’r trydydd sector.

Adeg ei phenodi, dywedodd Prif Weinidog Cymru, “Mae arian Ewropeaidd yn hanfodol i gefnogi’n polisïau ar gyfer swyddi a thwf cynaliadwy, ac fe fydd y Cadeirydd newydd yn chwarae rhan bwysig yn y gwaith o sicrhau ein bod ni’n parhau i fanteisio i’r eithaf ar bob buddsoddiad Ewropeaidd sydd ar gael.”

“Rwyf wedi gofyn am ymrwymiad cadarn na fydd Cymru’n colli ceiniog o’r arian Ewropeaidd sydd wedi’i addo hyd at 2023 o ganlyniad i adael yr Undeb Ewropeaidd.  Ein blaenoriaeth yw sicrhau’r fargen orau i Gymru yn y trafodaethau sydd i ddod, ac mae hynny’n cynnwys diogelu’r holl gyllid sydd ar gael i Gymru ar hyn o bryd er mwyn i fusnesau, pobl a’r gymuned barhau i gael y gefnogaeth angenrheidiol.”

Dywedodd Julie Morgan hithau: “Diben y cyllid Ewropeaidd sy’n dod i Gymru yw cefnogi twf a swyddi, ac rydyn ni’n benderfynol o ddefnyddio’r cronfeydd Ewropeaidd yn llwyddiannus.  Bydd y pwyllgor hefyd yn helpu i lunio strategaeth Llywodraeth Cymru ar gyfer sicrhau’r canlyniadau gorau posib wrth i ni baratoi i newid ein perthynas gydag Ewrop.”

PAPUR 2 SYLFAENOL – CYFIEITHU O’R GYMRAEG I’R SAESNEG

Darn 2
Bellach bu drysau Castell Aberteifi ar agor i’r cyhoedd ers dros flwyddyn, a hynny wedi rhaglen adnewyddu helaeth gwerth £12 miliwn. 

Mae’r deuddeg mis diwethaf wedi bod yn gyfnod hynod o brysur i’r castell.  Croesawyd dros 26,000 o ymwelwyr a chafwyd rhaglen amrywiol o ddigwyddiadau awyr agored, gan gynnwys cyngherddau a gweithdai creadigol. 

Un o brif lwyddiannau’r safle yw’r teithiau tywys, ac yn wir dyma’r ffordd orau i werthfawrogi ei gyfoeth hanesyddol a deall pwysigrwydd ac arwyddocâd y castell i hanes Cymru.  Gwirfoddolwyr yw nifer helaeth o’r tywyswyr: pobl o bob cefndir sy’n rhannu’r un angerdd am hanes y castell. 

Mae’r teithiau’n olrhain hanes y safle yn ôl i gyfnod yr Arglwydd Rhys, a gododd y castell.  Hwn oedd y castell carreg cyntaf i’w adeiladu gan Gymro, ac yn 1176 dathlwyd cwblhau’r gwaith adeiladu drwy gynnal yr eisteddfod gyntaf erioed, gyda chystadlaethau i gerddorion a beirdd.  Cyflwynwyd cadeiriau i’r buddugwyr; traddodiad sy’n parhau hyd heddiw wrth gwrs.  Mae’n debygol bod y Neuadd Fawr lle cynhaliwyd yr eisteddfod gyntaf honno yn dal i fodoli mewn rhyw ffurf o dan y lawnt bresennol, ac i gofnodi arwyddocâd y safle yng nghyswllt yr eisteddfod, mae un o ystafelloedd y tŷ Sioraidd a adeiladwyd ar sylfeini’r castell canoloesol yn cynnwys arddangosfa ar hanes yr ŵyl. 

O’r Tŵr Crwn a adeiladwyd yn 1244 i olion y difrod a wnaed yn ystod cyfnod y Rhyfel Cartref yn 1644 a’r tŷ Eidalaidd a adeiladwyd ddechrau’r 19eg ganrif, mae’r safle’n adlewyrchu gwahanol gyfnodau hanesyddol, ac yn ddiau bydd yn parhau i esblygu. 

